
რეზონანსი 
რატომ მალავს ხელისუფლება გაძევებული რუსი დიპლომატის ვინაობას (რეზონანსი) 

ავტ.: თიკო ოსმანოვა

სტატიის თანახმად, საქართველოდან გაძევებულმა დიპლომატმა ქვეყანა დატოვა, თუმცა, მისი ვინაობა ამ დრომდე უცნობია. საგარეო საქმეთა სამინისტროში ამ საკითხზე დასმულ კითხვას არ პასუხობენ. კითხვას არც პარლამენტის საგარეო ურთიერთობათა კომიტეტში პასუხობენ. 

გაძევებული რუსი დიპლომატის ვინაობა და სტატუსი ასევე უცნობია დეპუტატ ალექსანდრე ქანთარიასთვის.

სტატიაში ყურადღება გამახვილებულია იმ ფაქტზე, რომ რუსეთში ამ დროისთვის 8 ქართველი დიპლომატი მუშაობს, თუმცა, მათი გაძევების გადაწყვეტილება ოფიციალურ მოსკოვს არ მიუღია. 

პოლიტოლოგ სოსო ცინცაძის აზრით, რუსეთი საქართველოსთან დაკავშირებით თავშეკავებულად იქცევა და მისი თქმით, როგორც ჩანს, მეზობელი ქვეყანა დიპლომატის გაძევების გადაწყვეტილებას გაგებით ეკიდება.

„როგორც ჩანს, რუსეთს რაღაც მოლოდინი აქვს კვირიკაშვილის წერილის შემდეგ. ეტყობა, არაფორმალურად რაღაც კონტაქტები მიმდინარეობს და როგორც იტყვიან, რუსეთი გაგებით ეკიდება ამ ჟესტს.

ეტყობა ჩათვალეს, რომ საქართველომ იძულებით გადადგა ეს ნაბიჯი და ეს არ არის იმის საბაბი, რომ საპასუხო ნაბიჯი გადადგან. ჩვენ რუსეთთან დიპლომატიური ურთიერთობა არ გვაქვს, ეს შესაბამისად ვერანაირ კვალს ვერ დაამჩნევს", - აცხადებს სოსო ცინცაძე.

ძაბირაძის პროგნოზით, "ოცნების" დაშლის პროცესი არჩევნების შემდეგ დაჩქარდება (რეზონანსი) 

ავტ.: თიკო ოსმანოვა 

ინტერვიუ ვახტანგ ძაბირაძესთან 

ვახტანგ ძაბირაძე „ქართულ ოცნებაში“ მიმდინარე პროცესებს ბუნებრივს უწოდებს და პარალელს „ნაციონალურ მოძრაობასა“ და „მოქალაქეთა კავშირთან“ ავლებს. მისი თქმით, ეს პოლიტიკური პროცესები წვეთი წყალივით ჰგავს ერთმანეთს და წინა შემთხვევებშიც თავად სახელისუფლებო პარტიასა თუ ბლოკში ჩნდებოდა ოპოზიციური ძალა, რომელიც ყოფილ თანაგუნდელებთან ბრძოლას მართავდა. ძაბირაძე დარწმუნებულია, რომ პარტია აუცილებლად დაიშლება.  – „"ოცნება" რომ დაიწყებს დაშლას, ორი აზრი არ არსებობს, აქ დროის ფაქტორია, რამდენად დიდი დრო დასჭირდება ამას, რომ ახალი ფორმა ჩამოყალიბდეს.

თუმცა, ვფიქრობ, არჩევნებამდე დაშლის პროცესი ნელი ტემპით მოხდება, მერე კი დაიწყება შიგნით ფიქრი იმაზე, 2020 წელს ვინ იქნება საპარლამენტო სიაში და დაშლის პროცესიც დაჩქარდება“, - აცხადებს ძაბირაძე. 

რესპონდენტი, რამდენიმე დღის წინ, რასისტულ ნიადაგზე მომხდარ დაპირისპირებასაც განიხილავს. ამბობს, რომ ამ კონფლიქტისთვის რასისტული იარლიყის მინიჭება რთულია, თუმცა, ხელისუფლებამ მსგავს ინციდენტებს ყურადღება უნდა დაუთმოს, რათა ასეთი პატარ-პატარა დაპირისპირებით სხვადასხვა ქვეყნის სპეცსამსახურებმა ვითარება გამიზნულად არ დაძაბონ. ძაბირაძე ხაზს უსვამს, რომ რუსეთს შიდა დაპირისპირებების კერების მოწყობის დიდი გამოცდილება აქვს და არ არის გამორიცხული, პროცესებს ვინმე ხელოვნურად ახალისებდეს. ვახტანგ ძაბირაძე აქვე დასძენს, რომ ხელისუფლებამ არალეგალი მიგრანტების საკითხსაც უნდა მიაქციოს ყურადღება და თუკი ამ კუთხით პრობლემა არსებობს, ის უნდა მოგვარდეს. 
"ქართულ ოცნებაში" დაწყებული დაპირისპირება შესაძლოა თუ არა, პარტიის დაშლით დასრულდეს? (რეზონანსი) 
ავტ.: გვანცა წულაია

"ქართულ ოცნებაში" დაწყებული დაპირისპირება შესაძლოა თუ არა, პარტიის დაშლით დასრულდეს? - ამ კითხვით "რეზონანსმა" საზოგადოების წარმომადგენლებს მიმართა.

ნუცა ჯანელიძე: არა მგონია, რომ "ქართული ოცნება" დაიშალოს. პარტიაში თუ ცოტა მერყევი მდგომარეობაა, ეს დაშლას ნამდვილად არ გამოიწვევს. შეიძლება, რაღაც გაუგებრობები და კამათი არსებობდეს.

გია ანჩაბაძე: ძნელი სათქმელია. მაგრამ, საერთოდ, ეს ნორმალური პოლიტიკური პროცესია. მეორე მხრივ, ეს აჩვენებს იმას, რომ პარტიაში სხვადასხვა აზრი არსებობს. ასე რომ, რამე განსაკუთრებულს ვერ ვხედავ.

გია ბურჯანაძე: "ქართული ოცნება" ისედაც არანაირი პარტია არ არის. ისინი შეკრებილი ადამიანები არიან იმისთვის, რომ საბოლოოდ რაღაც "გაპრავდეს". კლასიკური გაგებით ეს პარტია არაა და თავისთავად, ხელოვნურად შეკოწიწებული ბოლოს დაიშლება.

დოდო ხურცილავა: პოლიტიკაში ყველაფერი შესაძლებელია. მე ერთადერთი პარტია ვიცი, რომელიც არ იშლება არასოდეს და ეს კომუნისტური პარტიაა.

თუ "ქართულ ოცნებაში" საჭიროდ ჩათვლიან, რომ უნდა დაიშალონ, ასეც უნდა მოხდეს. ამით რამე განსაკუთრებული არ მოხდება. არ ვფიქრობ, რომ თუ პარტია შეიქმნა, უნდა იყოს მუდმივი და განუმეორებელი.
"პარლამენტის თავმჯდომარეს უნდა ეყოს უნარი და ავტორიტარული რიტორიკა დაივიწყოს"  - "ოცნებაში" დაპირისპირება ახალ ფაზაში შედის (რეზონანსი) 

ავტ.: თიკო ოსმანოვა

გამოცემა წერს, რომ „ქართულ ოცნებაში“ დაპირისპირება პიკს აღწევს და არ არის გამორიცხული, უახლოეს მომავალში პარლამენტის თავმჯდომარის იმპიჩმენტის საკითხი დადგეს დღის წესრიგში.  "ოცნების" ე.წ. ძველი სახეები ირაკლი კობახიძეს უკვე ღიად დაუპირისპირდნენ.

გედევან ფოფხაძე აცხადებს, რომ  მას უკან დასახევი არაფერი სჭირს. 

"მე არ მგონია, რომ რამე წინასწარი პირობები უნდა დავაყენო. მე მგონია, რომ, პირველ რიგში, უნდა დავილაპარაკოთ და ვნახოთ, ვინ არის მტყუანი და ვინ - მართალი", - განაცხადა გედევან ფოფხაძემ.

სტატიაში ყურადღება გამახვილებულია კულუარულ ინფორმაციაზე, რომლის თანახმადაც, "ოცნების" ე.წ. ძველი სახეები ნაწყენი არიან უკანა პლანზე გადაწევისთვის და ამის გამო ირაკლი კობახიძის გადაყენებას აპირებენ. კობახიძეს ფოფხაძეზე გაკეთებული განცხადებაც დაუწუნეს. ირაკლი კობახიძის განცხადებით, გედევან ფოფხაძემ მძიმე შეურაცხყოფა მიაყენა თანაგუნდელებს და ეს გააკეთა რელიგიური თემით სპეკულირების ფონზე. მისი თქმით, იყო რამდენიმე უსიამოვნო შემთხვევა, თუმცა საპარლამენტო უმრავლესობა აგრძელებს მუშაობას. პარლამენტის თავმჯდომარე იმედოვნებს, რომ მსგავს ფაქტებს მომავალში ადგილი არ ექნება.

ნუკრი ქანთარია კი პარლამენტის თავმჯდომარეს თავშეკავებისკენ მოუწოდებს.

"ვფიქრობ, შიგნით გაირკვევა ყველაფერი. ალბათ, გუნდში მოხდება ამის შესახებ მსჯელობა და თუ შეცდომას უშვებს ვინმე, რამდენი კაცია, ოთხი, თუ 80, ეს გაირკვევა. გვინდა, რომ გედი ფოფხაძეც იყოს მსჯელობისას და ალბათ, ერთიანად მოხდება დისკუსია“, - აცხადებს ქანთარია და დასძენს, რომ გუნდში სტრატეგიულ თემებზე ერთსულოვნებაა, თუმცა, არის ცალკეული საკითხები, რომელზეც განსხვავებული აზრებია. 

კითხვაზე, რამდენიმე დეპუტატის განსხვავებული მოსაზრებები შესაძლოა თუ არა გახდეს "ქართულ ოცნებაში" განხეთქილების მიზეზი, დეპუტატმა უპასუხა, რომ საუბარია არა რამდენიმე, არამედ "ბევრ დეპუტატზე".

„მე მგონია, ყველას, მათ შორის პარლამენტის თავმჯდომარესაც უნდა ეყოს უნარი, მიუხედავად გამოუცდელობისა, ითამაშოს შემაკავშირებლის როლი და ავტორიტარული რიტორიკა ამ და სხვა შემთხვევაშიც უნდა დაივიწყოს", - განაცხადა ნუკრი ქანთარიამ.

ეკა ბესელიას თქმით კი, ფოფხაძეს ჯერ გუნდიდან წასვლის ოფიციალური პროცედურები არ დაუწყია, ამიტომაც საჭიროა შეხვედრა, სადაც აღნიშნულ საკითხზე ისაუბრებენ. - "გედევან ფოფხაძე უმრავლესობიდან არ წასულა და ნურავის ნუ ეჩქარება ეს პროცესი. მე მგონია, რომ ვისაც ძალიან ეჩქარება, სულ ტყუილად, მოცდა მოუწევს. მე არ მომწონს ასეთ საკითხებზე საჯარო დისკუსიები. ეს ამხანაგური სასამართლოებიც ძალიან უხერხულია, ამიტომ ამას ყველამ თავი უნდა დაანებოს“, - აცხადებს ბესელია. 

რაც შეეხება პარლამენტის თავმჯდომარის შეფასებას იმის შესახებ, რომ ფოფხაძემ შეურაცხყოფა მიაყენა თანაგუნდელებს, ბესელია ამბობს, რომ ის შეურაცხყოფილთა შორის არ არის.

"არ ვიცი, რომელ განცხადებაზეა საუბარი, რა არის შეურაცხმყოფელი. ამ საკითხებს სჭირდება შიგნით დისკუსია. მე არ ვარ ის ადამიანი, რომელიც გარეთ საუბრობს იმაზე, რაც არ მოსწონს. ვარჩევ საკითხებს, რომლებზე უნდა ისაუბრო საჯარო სივრცეში და რომლებზე - შიგნით. მე მგონია, რომ ყველამ უნდა გაარჩიოს ეს", - დასძინა ბესელიამ.
ბიუჯეტიდან ფული იფლანგება, აუდიტის დასკვნები არავის აინტერესებს (რეზონანსი) 

ავტ.: ნათია ლომიძე

გამოცემის ცნობით, სახელმწიფო აუდიტის სამსახურის მიერ გამოქვეყნებული დარღვევების დიდი ნაწილი პარლამენტის ყურადღების მიღმა რჩება. წლებია, მთავარი მარეგულირებელი სხვადასხვა სახელმწიფო უწყებაში არსებულ პრობლემებზე დასკვნებს ამზადებს. მათ შორისაა ბიუჯეტის არამიზნობრივი ხარჯვა როგორც სამინისტროებში, ასევე რეგიონის მუნიციპალიტეტებში, საზოგადოებრივ მაუწყებელსა და სხვა უამრავ საჯარო უწყებაში. დარღვევების ნუსხა წლებთან ერთად მზარდია. მიუხედავად ამისა, პარლამენტში რეაგირებისათვის ვერ იცლიან.

გამოცემის ცნობით, სულ ბოლოს აუდიტის სამსახურმა განათლებისა და მეცნიერების სამინისტროს ფინანსური მაჩვენებლები შეისწავლა. შემოწმებისას გამოიკვეთა, რომ 2015 და 2016 წლებში დეკემბრის ბოლოს გაწეული ხარჯები არსებითად აღემატებოდა წინა თვეებში გაწეული ხარჯების საშუალო მაჩვენებელს. კონკრეტულად, 2015 წლის დეკემბრის ბოლოს, ყოვეთვიური ხარჯვის საშუალო მაჩვენებელთან შედარებით, 225%-ით მეტი დაიხარჯა, ხოლო 2016 წელს - 228%-ით მეტი.

სტატიაში ნათქვამია, რომ ასეთი და უფრო მძიმე დარღვევები თითქმის ყველა საჯარო უწყებაში ხდება. მიუხედავად ამისა, პარლამენტის რეაგირება ნულოვანია. "რეზონანსი" პარლამენტის კომიტეტის თავმჯდომარეებსა და მათ მოადგილეებს დაუკავშირდა იმის გასარკვევად, თუ რა პროცედურები უნდა მოჰყვეს აუდიტის განცხადებებს, რათა შემდგომში მსგავსი ფაქტები მინიმუმამდე შემცირდეს.  დეპუტატებმა სხვადასხვა მიზეზით არ ისურვეს კომენტარის გაკეთება. ჟურნალისტი აღნიშნავს, რომ, როგორც ჩანს, პარლამენტში საბიუჯეტო სახსრების არამიზნობრივად ხარჯვას პრობლემად არ აღიქვამენ.

სამართლის სფეროს სპეცილისტი აკაკი ჩარგეიშვილი დეპუტატთა გულგრილობას უცნაურს უწოდებს. მისი აზრით, აუცილებელია სანქციების დაკისრება დამრღვევი უწყებების მიმართ. ჩარგეიშვილი მიიჩნევს, რომ დეპუტატები უნდა რეაგირებდნენ ფინანსურ დარღვევებზე. ახლა ეს მიდგომა ქვეყანაში დარღვეულია და თუ სისტემურად არ გამოსწორდა მიდგომა, საბიუჯეტო განუკითხაობა ნამდვილად კოლაფსამდე მიგვიყვანს.

ანალიტიკოსი აქვე ყურადღებას ამახვილებს იმ ცნობაზე, რომლის თანახმადაც, პარლამენტი სახელმწიფო აუდიტის სამსახურის შემოწმებას კერძო, საერთაშორისო აუდიტორული კომპანიის დახმარებით გეგმავს. აკაკი ჩარგეიშვილის თქმით, კერძო კომპანიას ექნება წვდომა მთელი ქვეყნის თავდაცვის, უშიშროების, საპოლიციო, განათლებისა და ფინანსებთან ასოცირებულ პროცესებთან, რაც ეროვნულ უსაფრთხოებას დიდ ზიანს მიაყენებს. 
"საერთაშორისო გამჭვირვალობა - საქართველოს" წარმომადგენელი ლევან ნატროშვილი ადასტურებს, რომ აუდიტის სამსახურის დასკვნების გათვალისწინება არ ხდება არც პარლამენტის და არც სამთავრობო უწყებების მხრიდან. 

„ჩვენ აუდიტის სამსახურთან გვაქვს ურთიერთობა და ისინი უკმაყოფილებას გამოთქვამენ სახელმწიფოს მხრიდან უყურადღებობის გამო. არათუ სისხლის სამართლის დანაშაულზე არ რეაგირებენ, არამედ სარეკომენდაციო ხასიათის რჩევებსაც არ ითვალისწინებენ. ეს ნამდვილად დიდი პრობლემაა“, - აცხადებს ნატროშვილი. 

ამერიკული ნაღმოსანი რუსულ ბაზას მიუახლოვდა - მსოფლიო ტრამპის გადაწყვეტილების მოლოდინშია (რეზონანსი) 
ავტ.: ნინო ქეთელაური

სირიაში ქიმიური იარაღის შესაძლო გამოყენებამ დიდ სახელმწიფოებს შორის ვითარება უკიდურესად დაძაბა. თუკი ორშაბათს აშშ-ის პრეზიდენტი 24-48 საათში საპასუხო ნაბიჯით იმუქრებოდა და მეტი სიცხადისთვის, საესკადრო ნაღმოსანი "დონალდ კუკი" სირიაში განლაგებული რუსულ სამხედრო-საზღვაო ბაზას 100 კმ-ში მიუახლოვდა, რამდენიმე საათში გავრცელდა ინფორმაცია, რომ გემის სიახლოვეს რუსულმა სამხედრო თვითმფრინავებმა დაბალ სიმაღლეზე რამდენჯერმე ჩაიფრინეს.

სამხედრო ანალიტიკოსები ვარაუდობენ, რომ, 2017 წლის 7 აპრილისგან განსხვავებით, როცა ამერიკელებმა სირიული ბაზა გარკვეულწილად შეზღუდული ძალის გამოყენებით დაბომბეს, ამჯერად კოალიციური ძალები ამით აღარ დაკმაყოფილდებიან.

სამხედრო ექსპერტი ამირან სალუქვაძე მიიჩნევს, რომ  აშშ-რუსეთს შორის პირდაპირი დაპირისპირება გამორიცხულია, თუმცა ირიბი დაპირისპირების უფრო ცხელ ფაზაში გადასვლა რუსეთ-დასავლეთის ურთიერთობებს კიდევ უფრო ჩიხურ მდგომარეობაში შეიყვანს.

რუსეთში ფინანსური კრიზისი იწყება (რეზონანსი) 

ავტ.: მარიკა გოგოხია

"ბლუმბერგის" ინფორმაციით, აშშ-ის მიერ სანქციების შემოღების შემდეგ რუსი მილიარდერების ზარალმა 17 მლრდ დოლარს გადააჭარბა. ყველაზე დიდი ზარალი "ნორნიკელის" პრეზიდენტ ვლადიმერ პოტანინს მიადგა. მისი ქონება 2,28 მილიარდი დოლარით შემცირდა. "რენოვას" კომპანიათა ჯგუფის ძირითადმა მფლობელმა ვიქტორ ვექსელბერგმა 1,28 მილიარდი დოლარი, ხოლო "ლუკოილის" ხელმძღვანელმა და თანამმართველმა ვაგიტ ალეკპეროვმა 1,37 მილიარდი დოლარი დაკარგა.

ექსპერტები ამბობენ, რომ ეს პირველი შემთხვევაა, როცა სანქციები რუსეთის ყველაზე მდიდარ ადამიანებს შეეხოთ. ამ თვალსაზრისით, აშშ-ის სანქციები რუსეთისთვის ყველაზე მტკივნეული აღმოჩნდა. 

სტატიაში ნათქვამია, რომ ფინანსური კრიზისი რუსეთში კიდევ უფრო გაიზრდება, ოფიციალური მოსკოვი კი ამ ეტაპზე პროგნოზების კეთებისგან თავს იკავებს. 

ყველაზე აგრესიული დარტყმა რუსეთის ეკონომიკაზე - რუსი ოლიგარქების ზარალმა 17 მილიარდს მიაღწია (რეზონანსი) 

ავტ.: ნინო ქეთელაური

აშშ-ის მიერ სანქციების შემოღების შემდეგ რუსი მილიარდერების ზარალმა 17 მილიარდ დოლარს მიაღწია - ამის შესახებ "ბლუმბერგის მილიარდერთა ინდექსის" რეიტინგი მეტყველებს.

როგორც ანალიტიკოსები აცხადებენ, ბოლო 14 წლის განმავლობაში ეს არის ყველაზე აგრესიული, სერიოზული და ეფექტური დარტყმა რუსეთის ეკონომიკაზე, რასაც მოსკოვი უპასუხოდ არ დატოვებს და შურისძიების შესაძლებლობის ძიებას სხვა მიმართულებით დაიწყებს.

ამასთან, აღნიშნავენ, რომ ახლა რუსეთის ერთადერთი გამოსავალი ჩინეთია, რომელთან ურთიერთობაც, მისი ტერიტორიული პრეტენზიებიდან გამომდინარე, შესაძლოა, გაცილებით ძვირი დაუჯდეს.

პოლიტოლოგი სოსო ცინცაძე ამბობს, რომ სანქციებს საკმაოდ დიდი გავლენა ექნება რუსეთის ეკონომიკაზე, რადგან ის კრემლთან დაახლოებულ მილიარდერებს შეეხოთ, რუსეთის ხელისუფლება კი აცხადებს, რომ მათ ზარალს ბიუჯეტიდან აუნაზღაურებს, რაც მოსახლეობის ხარჯზე გადაივლის.

მისი თქმით, დღეს მსოფლიო დაკავებულია ანალიზით, რამდენად დაზარალდება რუსეთი და თუკი აშშ-იც ჩათვლის, რომ ეს საკმარისი არ არის, კიდევ გააფართოვებს სანქციების წრეს.
ციფრული "საპნის ბუშტები" მალე გასკდომას დაიწყებს (რეზონანსი) 

ავტ.: მარი ჩიტაია

„რეზონანსის“ ცნობით, ბიტკოინის ფასი კლებას განაგრძობს. 5 თვეში კრიპტოვალუტის ღირებულება 65%-ზე მეტით გაუფასურდა. 2017 წლის დეკემბერში ბიტკოინის ღირებულება 20 ათას დოლარს აღწევდა, ახლა კი 6 700 დოლარის ფარგლებშია. ამ პროცესზე გავლენა ძლიერი ცენტრალური ბანკების მიერ გაკეთებულმა მკაცრმა განცხადებებმა მოახდინა. შესაბამისად, არ არის გამორიცხული, მისი გაუფასურების ტენდენცია გაგრძელდეს. განსხვავებულად ფიქრობს, ჯორჯ სოროსი, რომელიც უახლოეს მომავალში კრიპტოვალუტის ბიზნესში შესვლას გეგმავს. 

აღდგომას თბილისში უამრავი ადამიანი ჩარჩა (რეზონანსი) 

ავტ.: თეო გუდავაძე 

სტატიის თანახმად, რეგიონებიდან დედაქალაქში გადმოხვეწილი ადამიანები საადღდგომოდ სოფლებში ბრუნდებიან, თუმცა, მშობლიურ სახლში ჩასვლას ყოველწლიურად სულ უფრო ცოტა მოქალაქე ახერხებს. მიზეზი ფინანსებისა და დროის სიმცირეა. 

ახალი თაობა
ლევან ხაბეიშვილი: „ივანიშვილი კვირიკაშვილს დაემუქრა“ / რა გაფრთხილება მისცა ყოფილმა პრემიერმა კახა კალაძეს (ახალი თაობა)

ავტ. შორენა მარსაგიშვილი

ინტერვიუ ლევან ხაბეიშვილთან.

„ნაციონალური მოძრაობის“ ერთ-ერთი ლიდერი ლევან ხაბეიშვილი გამოცემასთან ინტერვიუს საქართველოს ყოფილი პრეზიდენტის, მიხეილ სააკაშვილის ბოლო დროინდელი განცხადებების შეფასებით იწყებს. ის ამბობს, რომ სააკაშვილი ჯანსაღად აფასებს საქართველოში არსებულ ვითარებას, თუმცა, მის ადეკვატურ განცხადებებს „ქართული ოცნება“ არაადეკვატურად პასუხობს. ხაბეიშვილი ფიქრობს, რომ მმართველ გუნდში დიდი შიდა დაპირისპირებაა და გედევან ფოფხაძემაც უმრავლესობა სულ სხვა მიზეზით დატოვა, - მას სურდა, ბორჯომის მერის მოადგილედ თავისი ძმა დაენიშნათ, რაზეც მმართველი პარტიისგან უარი მიიღო. 
ხაბეიშვილის ინფორმაციით, „ქართულ ოცნებაში“ კლანური დაპრისპირება და გავლენების გადანაწილების პროცესი მიმდინარეობს, რასაც მოყვება სხვადასხვა ჩინოსნის გაწირვა, ვინც მცირედით მაინც არის კორუმპირებული. რესპონდენტი ამბობს, რომ ამ მხრივ, კვირიკაშვილი თითქმის წასულია მთავრობიდან და ის ქართველ ხალხს მალე დაემშვიდობება. მისივე თქმით, ბიძინა ივანიშვილმა კვირიკაშვილს გაუგზავნა მესიჯი, რომ მისი დრო ამოიწურა, ბიზნესმენის პოზიცია კი ექსპერტმა გია ხუხაშვილმა გაახმოვანა, რომელიც დღემდე მასთან დაახლოებული პირია. 
ხაბეიშვილის განცხადებით, თანამდებობიდან გათავისუფლების შესახებ ერთგვარი გაფრთხილება ივანიშვილისგან კახა კალაძემაც მიიღო, რაზეც მეტყველებს თბილისის მერის სამტრედიელი ახლობლის და დედაქალაქის საკრებულოს დეპუტატის დაკავება. 
რესპონდენტი დასძენს, რომ ქვეყანაში მაფიოზურ-კლანური თამაშებია გამეფებული, ხალხი კი ყველას დაავიწყდა. 

ნუკრი ქანთარია: „ირაკლი კობახიძეს თანამდებობა მემკვიდრეობით არ მიუღია“ (ახალი თაობა)

ავტ. ნათია ხურცილავა

ინტერვიუ ნუკრი ქანთარიასთნ.

„ქართული ოცნების“ წევრი ნუკრი ქანთარია გამოცემასთან საუბრისას მმართველ გუნდში მიმდინარე პროცესებს მიმოიხილავს. მისი შეფასებით, პარლამენტის თავმჯდომარის განცხადება, რომ რამდენიმე დეპუტატმა შეცდომა დაუშვა, ავტორიტარული ელემენტების მატარებელია და ძალიან ცუდად ჟღერს, ამიტომ, მან თავის თავზე უნდა იმუშაოს. რესპონდენტი ფიქრობს, რომ კობახიძე უნდა ასრულებდეს არა დირექტორის, არამედ შემაკავშირებლის ფუნქციას. მისივე დასკვნით, პარლამენტის თავმჯდომარის განცხადებაში გამოუცდელობამ იჩინა თავი, სიტუაციის ადეკვატური შეფასება კი პრემიერ-მინისტრმა და თბილისის მერმა გააკეთეს.
რაც შეეხება გუნდში არსებულ ვითარებას, ქანთარია ფიქრობს, რომ საუბარია მხოლოდ აზრთა სხვადასხვაობაზე, რაც ბუნებრივი, ცოცხალი პროცესია და განხეთქილებას ჯერჯერობით ადგილი არ აქვს. ის არ გამორიცხავს არც საკადრო ცვლილებას, რადგან ფიქრობს, რომ არცერთი თანამდებობა არ არის ანდერძით დაკავებული, თუმცა, აქვე აღნიშნავს, რომ გუნდში არის სიტუაციის დარეგულირების რესურსი და პროცესები გამწვავებისკენ არ უნდა წავიდეს. 
კახა კუკავა: „ირაკლი კობახიძე ირაკლი ღარიბაშვილის როლს გაიზიარებს“ (ახალი თაობა)

ავტ. შორენა მარსაგიშვილი

სტატიაში ნათქვამია, რომ საპარლამენტო უმრავლესობა პარლამენტის თავმჯდომარე ირაკლი კობახძის მიმართ უაყოფითადაა განწყობილი, რის გამოც, არ არის გამორიცხული, ირაკლი კობახიძე გუნდს დაემშვიდობოს.

პარტია „თავისუფალი საქართველოს“ ლიდერი კახა კუკავა აცხადებს, რომ სპიკერს საპარლამენტო უმრავლესობაში ბევრი მოწინააღმდეგე ჰყავს და თუ მისი გადაყენების საკითხი დადგება, ეს კენჭისყრის გზით არ მოხდება, გადაწყვეტილებას მიიღებს ბიძინა ივანიშვილი და მას ირაკლი ღარიბაშვილის გზას გაუყენებს: „ღარიბაშვილს ივანიშვილის დანაბარები მაია ცქიტიშვილმა გადასცა და უთხრა, რომ განცხადება დისკზე უნდა ჩაეწერა. ეს ჩანაწერი ივანიშვილმა ნახა და ამის შემდეგ მიაწოდეს ის ტელევიზიებს. კობახიძეც ასე დაგვემშვიდობება“. - ამბობს კუკავა. 
რესპონდენტი „ქართულ ოცნებაში“ მიმდინარე პროცესებს სერიოზულს და ფეთქებადსაშიშს უწოდებს. მისი განმარტებით, ყოფილი „ნაციონალების“ წამყვან თანამდებობაზე ყოფნამ მმართველი პარტიის ძველი წევრები გააღიზიანა, მათ შორის, ეკა ბესელია, ირაკლი სესიაშვილი, ზაზა პაპუაშვილი, გედევან ფოფხაძე და სხვ. 
კუკავა დასძენს, რომ დღეს საპარლამენტო უმრავლესობა ბიძინა ივანიშვილის მორჩილია, თუმცა, მისთვის ანგარიშის გაწევაც მალე დასრულდება და ბიზნესმენს ისევ საკუთარი გუნდის წევრები აუმხედრდებიან. 
სანდრო ბრეგაძე: „საქართველოს კათოლიკოს-პატრიარქი არის ტყვეობაში“ (ახალი თაობა)

ავტ. ნონა ცაბაძე

ინტერვიუ სანდრო ბრეგაძესთან.

მოძრაობა „ქართული მარშის“ ერთ-ერთი ლიდერი სანდრო ბრეგაძე აცხადებს, რომ საპატრიარქოში მისთვის სრულიად გაუგებარი პირები პატრიარქის იზოლირებას ახდენენ და მასთან ინფორმაციას არ უშვებენ ქვეყანაში მიმდინარე მოვლენებზე. ბრეგაძის თქმით, ქრისტიანობის დაცვისთვის დაკავებულია მისი 7 თანაგუნდელი  და სწორედ საპატრიარქომ უნდა გამოუცხადოს მათ მხარდაჭერა. 
ბრეგაძე ამბობს, რომ ხელისუფლების შიგნით თუ გარეთ მოკალათებული მამათმავლები უწყობენ ხელს დაკავებული ახალგაზრდების პატიმრობაში დარჩენას, თუმცა, მალე სიმართლეს ფარდა აეხდება, რადგან „ქართული მარში“ დამოუკიდებლად აწარმოებს გამოძიებას და მის შედეგებს საზოგადოებას მალე გააცნობს. მისივე ინფორმაციით, „ქართული მარშის“ დაშლის გეგმას ხელმძღვანელობს საშა კაცმანი, რმელიც მართლმადიდებლობის დაუძინებელი მტერია და ხელისუფლების დაკვეთას ასრულებს. 
ბრეგაძე დასძენს, რომ დაკავებული ახალგაზრდების გათავისუფლების მოთხოვნით „ქართული მარში“ მალე მასობრივ შიმშილობას დაიწყებს და ეს იქნება თავგანწირვის აქცია. 
დემურ გიორხელიძე: „თუ დასჭირდებათ, ლარის ვარდნა იქნება“ (ახალი თაობა)

ავტ. ნონა ცაბაძე

ინტერვიუ დემურ გიორხელიძესთან.

ექსპერტი ეკონომიკურ საკითხებში დემურ გიორხელიძე ამბობს, რომ რუსეთის მიმართ დაწესებულ სანქციებს საქართველოზე და ეროვნულ ქართულ ვალუტაზე გავლენა ვერ ექნება, რადგან ის საკმაოდ მწირი ურთიერთობები, რომელიც რუსეთ-საქართველოს შორის საქონელგაცვლის და ტურიზმის თვალსაზრისით არსებობს, უცვლელია. 
რაც შეეხება ლარის გაუფასურების მოლოდინს, გიორხელიძე არაფერს გამორიცხავს და ამბობს, რომ ეროვნული ბანკი ატარებს სრულიად გაუგებარ, სუბიექტურ პოლიტიკას, რომელიც კონკრეტულ მიზნებს ემსახურება, თუმცა, ამ მიზნებში არ არის ეკონომიკური ზრდა, დასაქმება და განვითარება. ექსპერტის თქმით, ეს არ არის ეროვნული ბანკის ბრალი, პასუხისმგებლობა მთლიანად ეკისრება საქართველოს პარლამენტს, რომელიც აბსოლუტურად არაკვალიფიციურად ეკიდება საქმეს და ამ მიმართულებით სრულებით არ ასრულებს თავის ფუნქციას. 

